
HUDUDIY EKSPORT 
SALOHIYATINI OSHIRISHNING 
MARKETING STRATEGIYASI

Jiyamuratov Rustam Nuridinovich
Samarqand iqtisodiyot va servis instituti tayanch doktoranti

Annotatsiуa: Marketing hududiy rivojlanish vositasi yoki hatto falsafasi sifatida o‘tgan asrning 80-yillaridan boshlab 
hududlar tomonidan qo‘llanila boshlandi. XX asrda bir tomondan, marketing ushbu hududdagi tovarlar va xizmatlarni 
xaridorlarning mavjud va potensial ehtiyojlarini hisobga olib ishlab chiqarishni tashkil etish, ikkinchi tomonidan esa ishlab 
chiqarilgan mahsulotlarni ichki va tashqi bozorlarga sotishni tashkil etishga qaratilgan. Hozirda esa hududiy eksport 
bo‘yicha marketing strategiyalarini ishlab chiqishni o‘z ichiga olmoqda. Mazkur maqolada hududiy eksport salohiyatini 
oshirishning marketing strategiyalarining tarkibiy qismlari, hududiy eksport salohiyatini oshirish bo‘yicha ilmiy tadqiqot 
ishlarining tahlili bayon qilingan.

Kalit so‘zlar: hududiy marketing, marketing strategiyalari, hududning eksport salohiyati, imij marketing, infratuzilma mar-
ketingi, hududning imiji va jozibadorligi.
Abstraсt: Marketing as a tool or even a philosophy of regional development has been used by regions since the 80s of the 
last century. In the 20th century, on the one hand, marketing is aimed at organizing the production of goods and services 
in this area, taking into account the existing and potential needs of customers, and on the other hand, at organizing the 
sale of manufactured products to domestic and foreign markets. Currently, it includes the development of regional export 
marketing strategies. This article describes the components of marketing strategies for increasing regional export poten-
tial, the analysis of scientific research works on increasing regional export potential.

Keу words: territorial marketing, marketing strategies, export potential of the territory, image marketing, infrastructure 
marketing, image and attractiveness of the territory.
Аннотация: Маркетинг как инструмент или даже философия регионального развития используется регионами 
с 80-х годов прошлого века. В ХХ веке маркетинг направлен, с одной стороны, на организацию производства 
товаров и услуг в этой сфере с учетом существующих и потенциальных потребностей покупателей, а с другой 
стороны, на организацию сбыта произведенной продукции внутренний и внешний рынки. В настоящее время это 
включает в себя разработку региональных стратегий экспортного маркетинга. В данной статье описаны составля-
ющие маркетинговой стратегии повышения экспортного потенциала региона, проведен анализ научно-исследова-
тельских работ по повышению экспортного потенциала региона.

Ключевые слова: территориальный маркетинг, маркетинговые стратегии, экспортный потенциал территории, 
имиджевый маркетинг, инфраструктурный маркетинг, имидж и привлекательность территории.

K I R I S H
Mamlakatimizning eksport salohiyatini oshirish, eksportchi korxonalarni moliyaviy qo‘llab-quvvatlash, milliy 

mahsulotlarning tashqi bozorlardagi raqobatbardoshligini oshirish, ayniqsa, har bir hududning eksport salohiya-
tini oshirishga alohida e’tibor berilmoqda. Bu borada O‘zbekiston Respublikasi Prezidentining 2020-yil 21-okta-
brdagi “Eksport faoliyatini moliyaviy qo‘llab-quvvatlashni yanada kengaytirish chora-tadbirlari to‘g‘risida”gi 
PF-6091-son Farmoni, 2021-yil 13-iyuldagi “Eksport faoliyatini moliyaviy qo‘llab-quvvatlashni yanada kuchay-
tirish to‘g‘risida”gi PQ-5184-son qarori, 2021-yil 7-sentabrdagi “Eksportchi korxonalarni rag‘batlantirishga oid 
qo‘shimcha chora-tadbirlar to‘g‘risida”gi PF-6306-son Farmonlari qabul qilindi. Shuningdek, O‘zbekiston Res-
publikasi Prezidentining 2023-yil 11-sentabrdagi PF-158-son Farmoni bilan tasdiqlangan “O‘zbekiston-2030” 
strategiyasida ham milliy iqtisodiyotning eksport salohiyatini oshirish maqsadi belgilangan. Jumladan, “O‘zbekis-
 ton-2030” strategiyasining 55-maqsadiga ko‘ra, “Milliy iqtisodiyotning eksport salohiyatini kuchaytirish va uning 
tarkibida qo‘shilgan qiymati yuqori bo‘lgan mahsulotlar ulushini keskin oshirish” maqsadi qo‘yilgan. Mazkur 

maqsad doirasida 2030-yilgacha erishiladigan ko‘rsatkichlarga eksport hajmini 2 barobar oshirish va 45 mil-
liard dollarga yetkazish, eksportchi korxonalar sonini 6,5 mingtadan 15 mingtaga yetkazish, eksport tarkibida 
tayyor va yarim tayyor mahsulotlar hajmini 3,3 barobar ko‘paytirish, Yevropa davlatlariga GSP+ va boshqa 
tizimlari doirasida tayyor va texnologik mahsulotlar eksportini kengaytirish, xalqaro standartlar joriy qilingan 
korxonalar sonini 10 barobarga oshirish va ular sonini 5 mingtaga yetkazish, dunyoning 50 ta nufuzli brend-
lari bilan maxsus iqtisodiy zonalarni tashkil qilish, “Yangi O‘zbekiston – raqobatbardosh mahsulotlar yurti” g‘oyasi 
asosida milliy brendlarni xorijiy bozorlarga olib chiqadigan eksportchilarni har tomonlama qo‘llab-quvvatlash 
kabilar kiritilgan.

Bundan ko‘rinib turibdiki, milliy iqtisodiyotimizning tarkibiy qismi bo‘lgan hududlarning eksport salohiya-
tini oshirish, nufuzli brendlar bilan maxsus iqtisodiy zonalarni tashkil etish muhim vazifalardan hisoblanadi. 
Bunda esa har bir hududning eksport salohiyatidan kelib chiqib marketing strategiyalarini ishlab chiqish dolzarb 
ma salalardan biri hisoblanadi.

M A V Z U G A  O I D  A D A B I Y O T L A R  T A H L I L I
Hududning eksport salohiyatidan samarali foydalanish va rivojlantirishning dolzarbligi ortib borayotgan-

ligidan kelib chiqib, bu borada ilmiy tadqiqotlar ham jadal sur’atlar bilan olib borilmoqda. Aksariyat olib borilgan 
ilmiy ishlarida hududning eksport salohiyati hududning mavjud ishlab chiqarish resurslari va mahsulotlarini 
eksport qilish imkoniyatlari sifatida qaraladi. Marchenkova L.M., Ilyuxina I.B. ilmiy tadqiqot ishlarida hudud-
ning eksport salohiyati “korxonalar, tarmoqlar va umuman hudud iqtisodiyotining bozor munosabatlari, iqtisodiy 
rivojlanishning mavjud darajasida tashqi bozorlarda raqobatbardosh tovar va xizmatlarni sotish imkoniyatlari 
va eksportni tashkiliy-iqtisodiy qo‘llab-quvvatlash tizimi” kabi omillar bilan bog‘liqligini ta’kidlab o‘tishgan [13]. 
Gaponenko Yu.V. ilmiy izlanishlarida hududning eksport salohiyati tashqi bozorga mo‘ljallangan raqobatbar-
dosh mahsulotlar ishlab chiqarish va sotish imkoniyati bilan aniqlanadi degan fikrni ilgari so‘rgan [8].Hududning 
eksport salohiyatini tahlil qilishda uning ierarxik tuzilishini hisobga olish kerak. Gaponenko Yu.V. hududning 
eksport salohiyatini uch darajada aniqlashni taklif etgan: 

● birinchi darajada eksport qilinadigan mahsulotni ishlab chiqaruvchi korxona va uning ishlab chiqarish 
salohiyati;

● ikkinchi bosqichda mahsulotni sotish va sotishdan keyingi xizmat ko‘rsatish tizimi;

● uchinchi bosqichda hududning tashqi iqtisodiy faoliyati kompleksi [8].

Vasyutchenko I.N. ilmiy tadqiqotlarida hududning eksport salohiyati uchta komponent, ya’ni birinchi kom-
ponent – iqtisodiy tizim resurslarining yig‘indisi, ikkinchisi – iqtisodiy tizimning jahon bozorida talab qilinadigan 
tovarlarni ishlab chiqarish imkoniyati, uchinchisi – eksport infratuzilmasini rivojlanish darajasi orqali aniqla -
nishini tadqiq qilgan [7]. Vasyutchenko I.N. o‘zining tadqiqotlaridan kelib chiqib, hududning eksport salohiyati-
ning tarkibiy qismlari sifatida tashkiliy-boshqaruv, kadrlar, tabiiy resurs, bioiqlim, innovatsion, ishlab chiqarish 
va investitsiya salohiyati bilan bog‘laydi [7]. 

Pritkov R.M., Nemirova G.I. o‘zlarining ilmiy ishlarida hududning eksport salohiyati resurs va xom ashyo, 
ishlab chiqarish, mehnat, moliyaviy, iste’molchi, infratuzilma, innovatsion va institutsional omillar asosida oshi-
shini o‘rganishgan [16]. Svetkova G.S., Svetkova I.G. ilmiy ishlarida hududning eksport salohiyati hududning 
aholisi va ijtimoiy-iqtisodiy rivojlanishning umumiy natijasini aks ettiruvchi inson taraqqiyoti indeksi (HRI) bog‘liq 
ekanligini tadqiq etishgan [17].

Nikolaev M.A., Maxotaeva M.Yu. o‘z tadqiqotlarida hududning eksport salohiyatini ikki komponent: birinchi 
komponent – eksport tovarlarini ishlab chiqarish uchun ishlab chiqarish quvvatlarining mavjudligi, ikkinchi kom-
ponent – mavjud ishlab chiqarish quvvatlaridan foydalangan holda eksport tovarlarini ishlab chiqarish bilan 
aniqlanishini o‘rganishgan [14].

Hududning ijtimoiy-iqtisodiy rivojlanishiga qaratilgan marketing strategiyalari bo‘yicha ham qator ilmiy 
ishlar bajarilmoqda. Jumladan, Avdeeva T.T., Ilyasova Ye.V. hududni rivojlantirishni strategik rejalashtirishda 
marketing yondashuvi konsepsiyalari bo‘yicha o‘z qarashlarini ilmiy izlanishlarida ilgari surgan [4].Tarasov P.S., 
Smirnova D.Sh. o‘z tadqiqotlarida hudud marketingining uchta jihatiga e’tibor berish kerakligini ta’kidlaydi:

1) marketing hududlar ichidagi bozorga ta’sir qiladi va shakllantiradi;
2) marketing mahalliy ishlab chiqaruvchilarning ta’minoti va jamiyat ehtiyojlarini uyg‘unlashtirish,  

shuningdek, raqobat ustunliklarini mustahkamlash maqsadida mahalliy va tashqi bozorlarga mosla-
shadi.

3) ijtimoiy yo‘naltirilgan marketing mahalliy aholining muammolarini aniqlaydi va hal qiladi, “davlat – biznes 
– mahalliy hokimiyat” munosabatlari tizimida samarali o‘zaro munosabatlarni o‘rnatadi, shuningdek, 

jamiyat talablariga moslashadi [19].
Marketing bo‘yicha yetakchi mutaxassis olim F.Kotlerning fikricha, hududni rivojlantirishning umumiy mar-

keting strategiyalari quyidagilardan iborat [12]:

● turistlar va ishbilarmon mehmonlarni jalb qilish;

● biznesni boshqa joylardan jalb qilish;

● mavjud biznesni saqlab qolish va kengaytirish;

● kichik biznesni rivojlantirishni rag‘batlantirish va yangi korxonalarga ko‘maklashish;

● eksport hajmini va uchinchi tomon investitsiyalari oqimini oshirish;

● aholi sonining ko‘payishi yoki aholi tarkibining o‘zgarishi.

Ushbu strategiyalarning har biri uchun tegishli yo‘nalish va uning vakillarini tashqi bozorlarga olib chiqishni 
ta’minlaydigan marketing strategiyasi shakllanishi mumkin. 

F.Kotler o‘zining hudud eksport salohiyatini oshirishda qo‘llaniladigan marketing strategiyalari doirasida 
olib borgan ilmiy tadqiqot ishlarida amaldagi va potensial eksportchilarni aniqlash zarurligiga e’tibor qaratadi [12]. 
Mahsulotlarni tashqi bozorga olib chiqish uchun qo‘shma brending muhimligini ta’kidlaydi va hududiy hokimi-
yatlar kompaniyalarga eksportni rivojlantirishga yordam berish uchun bajarishi mumkin bo‘lgan o‘nta funksiyani 
belgilab beradi:

1. Axborot provayderi – kompaniyalarga eksport bozorlari haqida ma’lumot berish;

2. Broker – kichik biznes uchun kontragentlar va distribyutorlarni qidirish;

3. Turtki bo‘luvchi – mahalliy ishlab chiqaruvchilarni xorijiy vakolatxonalar va savdo ko‘rgazmalari bilan 
birlashtirish;

4. Instruktor va maslahatchi – seminarlar va konferensiyalar, treninglar o‘tkazish;

5. Moliyachi – kreditlash, imtiyozlar, kafolatlar;

6. Mezbon tomon – ko‘rgazma va yarmarkalarni tashkil etish, xorijiy tadbirkorlarni qabul qilish;

7. Maqsadni belgilovchi – hududning yetakchi klasterlarini ilgari surish uchun maqsadli yo‘naltirilganlik;

8. Promouter – savdo marketingi;

9. Ishlab chiquvchi – boshqa hududlar o‘rtasidagi savdo aloqalarida transport markazi sifatida joyni rivo-
jlantirish;

10. Yangi texnologiyalarni ishlab chiquvchi – hududda yangi texnologiyalarni sinovdan o‘tkazish.

T A D Q I Q O T  M E T O D O L O G I YA S I
Ilmiy maqolani yozishda hudud eksport salohiyatini oshirish bo‘yicha ilmiy qarashlar analiz, sintez, mavhu-

miy-mantiqiy tahlil va taqqoslash usulidan foydalanilgan holda yozilgan. Hududiy eksport salohiyatini oshirish-
ning marketing strategiyalari bo‘yicha ilmiy manbalar tizimli va qiyosiy tahlil, statistik tahlil usullaridan foydalanib 
o‘rganilgan. 
T A H L I L  V A  N A T I J A L A R

O‘zbekiston oxirgi 5-6-yil ichida jahon iqtisodiyotidagi mavqeini oshirishga erishdi. Ko‘p jihatdan O‘zbekis-
tonning jahon hamjamiyatidagi o‘rni iqtisodiy salohiyatiga, import va eksport imkoniyatlariga bog‘liq. Bundan 
tashqari, so‘nggi paytlarda O‘zbekiston iqtisodiyotini rivojlantirishda tashqi savdoning roli va ayniqsa, uning 
eksport qismi doimiy ravishda oshib borayotganligi bilan ham tavsiflanadi. Mamlakat eksport salohiyatini 
oshirish, birinchidan, mamlakatning valyuta zaxirasini mustahkamlash va moliyaviy barqarorlikni ta’minlash 
uchun zarur bo‘lgan xorijiy valyutaning asosiy manbai hisoblanadi. Ikkinchidan, tashqi savdoning erkinlashtiril-
ganligi jahon bozorida talab yuqori bo‘lgan to‘qimachilik va tikuv-trikotaj tovarlari, ho‘l meva-sabzavotlar ekspor-
tining oshishiga, Yevropa davlatlariga GSP+ doirasida eksportning kengayishi olib kelmoqda.

Bu boradagi asosiy vazifalardan biri mamlakat hududlarining eksport salohiyatini oshirish hisoblanadi. 
O‘zbekiston Respublikasining barcha hududlari o‘zining xususiyatlaridan kelib chiqqan holda, eksport salohi-
yatiga ega. Hududlarning eksport salohiyatini oshirishda hududlardagi eksportchilarni yangi bozorlarga chiqishi 
va eksport diversifikatsiyasiga qaratilgan marketing strategiyalarini ishlab chiqish muhim hisoblanadi.

1-rasm: Hudud eksport salohiyatini oshirishning marketing strategiyasi

X U L O S A  V A  T A K L I F L A R
Hududiy eksport salohiyatini oshirishning marketing strategiyasi quyidagilarni hisobga olishi lozim:

1. Hududiy korxonalarning eksport mahsulotlari va ishlab chiqarish quvvatlarini, hududiy eksport salohiya-
tini oshirishda hududiy hokimiyat organlarini ham faoliyatiga e’tibor qaratish lozim. Hududiy hokimiyat 
organlarining bozorga taklif qiladigan hech narsasi yo‘q. Chunki tovarlar ular tomonidan emas, balki 
xususiy korxonalar tomonidan ishlab chiqariladi. Shunga ko‘ra, mahsulotlarni tashqi bozorga chiqarish 
jarayonida davlat organlari va biznesning hamkorligi hamda birgalikdagi harakatlarining ahamiyati ortib 
bormoqda.

2. Hududning o‘ziga xos xususiyatlarini hisobga olgan holda marketing strategiyalarini quyidagicha shakl-
lantirish mumkin:

● imij marketing – hududga tegishli bo‘lgan tovarlar va ularni ishlab chiqaruvchilar bilan birlashtirish, 
shuningdek, ma’lum turdagi yuqori sifatli tovarlarni ularni ishlab chiqarish hududi bilan birlashtirish, 
birgalikda brendlash, tovarlarda hudud logotiplaridan foydalanish, tovarning ijobiy imijini shakllantirish. 

● infratuzilma marketingi – eksport faoliyati uchun infratuzilmani yaratishni nazarda tutadi (tashuvchilar, 
vositachilar, boshqa mamlakatlardagi vakolatxonalar, yuridik maslahat agentliklari va boshqalar).

● jalb etish marketingi – eksport korxonalari tomonidan tegishli hududlarda mahsulot sotishni tashkil 
etish.

● shaxslar marketingi – korxonalar rahbarlari va etakchi mutaxassislarini o‘z mahsulotlarini potensial xari-
dorlari bilan tanishtirish, biznes aloqalarini o‘rnatish.

